
KENYATAAN MEDIA
KEMENTERIAN PENGANGKUTAN DAN KEMENTERIAN PENDIDIKAN

PELUNCURAN PROGRAM MyLESEN B2 SEKOLAH (MyB2S);
PERKASA KESELAMATAN JALAN RAYA GENERASI MUDA

JOHOR BAHRU - Kementerian Pengangkutan (MOT) melalui Jabatan
Pengangkutan Jalan Malaysia (JPJ) dan Kementerian Pendidikan (KPM)
hari ini melancarkan Program MyLesen B2 Sekolah (MyB2S) Tahun 2026
sebagai inisiatif strategik kerajaan dalam memperkukuh budaya
keselamatan jalan raya dan meningkatkan pematuhan undang-undang

dalam kalangan pelajar sekolah.

Program ini dilaksanakan susulan keprihatinan Kerajaan terhadap isu
penunggang motosikal dalam kalangan pelajar yang masih tidak
memiliki lesen memandu sah, khususnya di kawasan luar bandar.
Inisiatif ini memberi tumpuan kepada penyediaan akses pelesenan yang
sah di samping meningkatkan tahap kompetensi, kesedaran dan

pematuhan undang-undang jalan raya dalam kalangan generasi muda.

Bagi tahun 2026, program MyB2S akan dilaksanakan di seluruh negara
dengan sasaran sehingga 60,000 pelajar, melibatkan peruntukan melebihi
RM18.5 juta yang ditanggung sepenuhnya oleh Kerajaan. Di Negeri
Johor sahaja, seramai 8,200 pelajar telah dikenal pasti dengan peruntukan
sebanyak RM2.46 juta.



Program MyB2S turut melengkapi pelaksanaan Program MylLesen B2
sedia ada yang diperkenalkan sejak tahun 2023, yang memberi manfaat
kepada golongan B40 dalam mendapatkan lesen memandu secara sah.
Bagi tahun 2026, seramai 30,000 peserta dijangka menerima manfaat

dengan peruntukan keseluruhan sebanyak RM10.5 juta.

Untuk rekod, statistik semasa menunjukkan lebih 65% kematian akibat
nahas jalan raya melibatkan penunggang dan pembonceng motosikal,
dengan majoriti terdiri daripada golongan berusia bawah 30 tahun.
Keadaan ini menuntut pendekatan intervensi yang lebih menyeluruh,
termasuk melalui pendidikan awal, latihan berstruktur dan pemilikan

lesen memandu yang sah.

Selaras dengan aspirasi Malaysia MADANI yang menekankan nilai
kesejahteraan, ihsan dan kemampanan, pelaksanaan MyB2S bukan sahaja
bertujuan melahirkan penunggang motosikal yang berdisiplin dan
berhemah, malah membentuk generasi muda vyang lebih

bertanggungjawab serta menghargai keselamatan diri dan masyarakat.

Kerajaan yakin sinergi strategik antara MOT, KPM, JPJ serta semua rakan
pelaksana akan terus memperkukuh keberkesanan program ini demi
melahirkan ekosistem jalan raya yang lebih selamat, inklusif dan

mampan untuk seluruh rakyat Malaysia.

